
অনন্তৰে তান ঘৰ পাইলা দুই দিনি॥

তিনিজনে গৃহস্থৰ বাৰী পশিলন্ত।

গৃহস্থয়ো সাদৰে তিনিকো অৰ্চ্চিলন্ত॥২৩॥

গৃহস্থক মাতিয়া প্ৰভাতে লৰিলন্ত।

দণ্ড ছয় বেলি মাত্ৰ আছন্তে পাইলন্ত॥

বসিবাক চোতালতে পিৰা খানি দিল।

গোসানীক মুকলি ঘৰক মাতি নিল॥২৪॥

অনাদৰ ৰূপে ভৰি ধুবে পানী দিল।

ভৰি ধুই বুঢ়া আতা পিৰাত বহিল॥

দণ্ড চাৰিমান তথা আছন্ত বসিয়া।

মাধৱ দেৱক দিলা কুঠাৰ আনিয়া॥২৫॥

তোমাকে লাগিবে বাপু চিৰিয়োক খৰি।

শুনিয়া মাধবদেৱে কুঠাৰক ধৰি॥

ফাল ফাল কৰি খৰি চিৰিয়া লৈ যান্ত।

থৈল মাত্ৰ তাৰা নিয়া সমস্তে চপান্ত॥২৬॥

সন্ধ্যা ভৈল দেখি খৰি ফালন এৰিল।

কুঠাৰক থৈয়া পুনু পিৰাত বসিল॥

বহুনিশা গৈল বহি চোতালে আছন্ত।

পিত পুত্ৰ দুয়ো কাণে কাণত কহন্ত॥২৭॥

লভিলে আদৰ কুটুম্বৰ মান্য পাইলো।

ভাই বুলি ইহাৰ ঘৰক লাগি আইলোঁ।

পাছে কতো নিশা যান্তে চৰু চাউল দিল।

মুকলি ঘৰত দেৱ মাধৱ ৰান্ধিল॥

